
Ризаэддин Фәхреддин хезмәтләрендәtc "Ризаэддин Фђхреддин хезмђтлђрендђ"

Ризаэддин Фәхреддин гомере буе тәрбия эшенә зур әһәмият бирә: «Тәрбия -акрынлык вә тәртип белән камиллек булдыру димәктер... Тәрбиясе булмаган җирдә гүзәл ашлык җитешмәгән кебек, тиешле тәрбия бирелмәгәндә гүзәл кеше дә җитешмәс. Шулай икән, тәрбия иң кирәкле бер эш булачактыр», -ди ул.

Әйе, галимебез тәрбия эшенә җитди карашта булган.Теләсә нинди тәрбия түгел, ә тиешле, дөрес тәрбия бирү юлын кайгырткан. Моның өчен ул бик күп эзләнгән, китаплар укыган, шәригать кануннарына да нигезләнеп, тәрбиягә, белем алуга, әдәп-әхлакка караган 80 гә якын хезмәтен язган.

Галимнең кайсы хезмәтен генә алып карасаң да, аларның һәрберсендә («Тәрбияле ана», «Тәрбияле хатын», «Шәкертлек әдәбе», «Нәсыйхәт» һ.б.) тәрбияле кеше башкалардан өстен куелып бирелә, чөнки һәр заманда да тәрбияле кешедән үрнәк алалар, аны мактыйлар,хөрмәт итәләр, ә тәрбиядән йөз чөерәләр.

Ә дөрес тәрбияне ничек алырга мөмкин соң? Ни рәвешле әти-әни баласын туры юлга бастыра ала? Үзләрен хөрмәт итәргә, картайган көннәрендә дә саклап, карап торырга ничек өйрәтергә була?

Бу сорауларның чишелешен нәкъ Ризаэддин Фәхреддиннең хезмәтләрендә табарга мөмкин: «Дөньяга килгән сәгать белән балалар -тәрбиягә мохтаҗлардыр.Боларны тәрбияләүчеләр дә –аналардыр. Аналар балаларның һәр эшләрен гадәткә салырлар. Тәрбияле аналар – олуглар алдында эшләргә ярамаган эшләрне балалар алдында эшләмәсләр вә сөйләргә ярамаган сүзләрне сөйләмәсләр, моннан бик сакланырлар. Шулай ук балаларның хәйләгә, ялган сөйләргә өйрәнүләрненә сәбәп булырдай нәрсәләрне кылмаслар»,-дип әйтелә «Тәрбияле ана» исемле хезмәтендә.

«Мәгълүмдер ки, дөньяда бай балалары мал кадерен вә мөдәррис балалары гыйлем кадерен тиешле мәртәбә белмәсләр. Ләкин боның өчен мондый балалар гаепле улмай, бәлки бу нәрсәләрнең хөрмәтене белерлек рәвештә тәрбия идә алмаклары вэ шушындый тәрбияләргэ игътибар итмәдекләре өчен аталар гаепле улсалар кирәк»,-дип яза ул «Әсма, яки гамәл вә җәза»исемле романында. Әгәр бу фикернең асылына төшенә калсак, «инсанның яшьлегендә алмыш тәрбиясе дә каберенә кадәр берлектә улыр, аерылмас» дигән мәгънәне күзалларга мөмкин. Ягъни кеше нинди генә тәрбия алмасын, яхшысынмы-начарынмы, барыбер иң элек гаиләдә алган тәрбия өстен булачак. «Тәрбияле аналарның балалары күп вакытта яхшы вә тәрбияле буладыр. Бозык вә тәрбиясез аналарның балалары күп вакытта усал вә тәрбиясез булалар» фикере моңа дәлил булып тора. Бүген дә нәкъ шулай. Кызын кияүгә биргәндэ яисә улын өйләндергән вакытта, әти-әнисенең нинди булганына карыйлар, нәселе затлымы, ышанырга буламы һ.б. Шуңа күрә гаилә тәрбиясе бик мөһим мәсьәлә, чөнки нәкъ гаилә эченнән «очып» чыгачак кеше җәмгыять үсешенә үз өлешен кертергә тиеш.

Ә ни рәвешле тәрбия бирелергә тиеш соң? Нинди кысаларга туры китерергә? Әти-әниләребез балаларга карата йомшак мөгамәләдә, яисә каты гына торырга тиешме?

Бу сорауларның җавабын без Ризаэддин Фәхреддиннең хез-мәтләрендә таба алабыз. Иң элек тәрбияләүчеләр үзләре тәрбияле булырга тиешләр. Баланы тәрбияләү күбрәк аналар өстенә төшә. Димәк, иң элек аналар тәрбияле булырга тиеш. Ә «тәрбияле аналар – бетмәс вә төкәнмәс хәзинәдер»,-ди әдибебез. «Бик ярлы булган өйләр эчендә тәрбияле ана булса – ул өй олуг байлардан саналыр. Бик бай булган өйләрдә, тәрбияле аналар булмаганга күрә, ул бик ярлы, фәкыйрь күренерләр» диелә «Тәрбияле ана» хезмәтендә. Элек тә шулай булган, хәзер дә шулай. «Тәрбия голәмасы фикеренә күрә, гаилә - кечкенә бер дәүләт кебидер» («Әсма, яки гамәл вә җәза»).

Нинди генә матди кыенлыклар кичермәсен, тәрбияле ана булган гаилә таркалмый, үзенә күрә бер ямь табып яши бирә һәм балалары да тәрбияле була. Моның киресе булганда, гаилә бай булсын, ләкин ана кеше тәрбиясез, холыксыз икән, андый гаилә-дәге кыенлыкларны күзаллавы авыр түгел.  Бу фикерне тагын да дөресли калсак, Ризаэддин Фәхреддиннең «Гаилә» исемле хезмәтендә болай диелә: «Балаларына тәрбия бирә белмәгән вә хәсән (гүзәл) әхлак өйрәтә алмаган хатындан файда урынына олугъ зарарлар күрелер». Ә шул ук вакытта, «Гаишә абыстай һәр никадәр буйлә олуг казага тугыры килде исә дә (ире хаҗ сәфәренә чыгып китеп, юлда вафат була), көннән-көн үз-үзен юатып вә мәтанәттән (чыдамлылык) аерылмаеп, зилләтләргә (түбәнлек) төшмәде. Бәлки әүвәлге гамәлләрене вә кәсепләрене иҗра итмәктә вә кызы Әсманы һәр нәкадәр Габбас мелла дәрәҗәсендә улмас исә дә, һәмишә гүзэл тәрбия итмәктә улды (афәрин бу гайрәтле хатынга!..) « булырга да мөмкин ( «Әсма, яки гамэл вә җэза»). Димәк, боларның барысы да гаиләдә тәрбияле ана булырга тиешлеген раслый.

Чөнки тәрбияле аналар тәрбияле балалар үстерер, әдәп-әхлакка да иң мөкәммэл дәрәҗәдә өйрәтер, «аталарын да иң хөрмәтле кеше итеп күрсәтерләр». Ә инде тәрбияле балалар үз чиратында әти-әнисен хөрмәт итеп, картайган кәннәрендә аларга терәк булыр һәм, гомумән алганда, кешеләр алдында һәм үзенең, һәм әти-әнисенең йөз аклыгын күрсәтер. Югыйсә, бала әти-әнисенең аңа күрсәткән илтифатының хакын беркайчан да кире кайтара алмас.

Күпләр хәзерге яшьләрне аңламыйлар; явыз, усал, тәрбиясез, олыларны хөрмәт итми, диләр, ә моның тамырлары кая барып тоташа икән? «Тәрбияле ана» хезмәтенә мөрәҗәгать итсәк, анда: «Халыкның яхшы вә усал булуларына күп вакытта аналарның да катнашы була», яисә «бала тәрбияләү – ананың гаиләдә генә түгел, ә бөтен җәмгыять алдында изге һәм җаваплы бурычы булып тора», – диелә. Ләкин ничек тәрбияләргә?

Ризаэддин Фәхреддинннең «Нәсыйхәт»ендә балага тәрбия биргәндә түбәндәгеләрне өйрәтергә кушкан:

– ялган сөйләмәгез, гайбәт әйтмәгез, сүз йөртмәгез, кеше сүзен арттырып күчермәгез;

– үзегезгә кирәкмәгән сүзгә катнашмагыз;

– сөйләшкәндә кычкырмагыз, җилләнеп вә кызып китмәгез, тавышыгызны бозмагыз, һичкемгә яман сүз әйтмәгез;

– иптәшләрегезгә мактанмагыз, аларга тәкәбберләнмәгез, аларны мәсхәрә итмәгез, алардан көлмәгез, тел вә кул илә куркытмагыз;

– бөекләр сөйләшкәндә сүзгә катнашмагыз. Үзләре эндәшмәгәндә алар хозурында сөйләмәгез. Сөйләшкәндә артык акрын вә кычкырып әйтмәгез;

– өй эшләренең барысын да ошбу яшь чагыгызда өйрәнегез.

Шул ук фикерне Ризаэддин Фәхреддиннең Финляндия татарларына атап язылган хатында (үгет-нәсыйхәт) да күрергә мөмкин: «Ата-аналарыңыгызны хөрмәт итеңез! Сәламәт вакытларында хезмәтләрен кылып, догаларын алып калырга тырышыңыз». Әгәр дә әти-әниләр бу фикерләрнең асылына төшенеп, үз күңеле аша үткәреп, бала күңеленә сала алса, «балаларыңызны Ислам холыклары берлә холыкландырырга, әдәпле, инсафлы, дийанәтле итеп үстерергә тырышыңыз» дигән үгет-нэсыйхәтне дә алшарт итеп белсә, тормыш куйган киртәләр алдында балалар каушап калмаслар иде, дип уйлыйм.

Чөнки күркәм холыклы (тәкъвалы, эштә һэм сүздә дөрес булган, сабырлы һәм чыдамлы, тыйнак, һәр эштә киңәш иткән, олыларны хөрмәт итүче һ.б.) кешеләр һәрчак аерылып торыр, үзенең зирәклеге, тыйнаклыгы һ.б. шундый күркәм сыйфатлары белән башкалардан өстен булыр». Таш йөрәкләр һәм кара күңелләр күркәм холык янында йомшарырлар, итәгать кылырлар. Дошман һәм дусны риза итәр өчен күркәм холыктан үткен корал дөньяда юк» дип, күркәм холыкның өстенлеге ассызыклана Ризаэддин Фәхреддиннең «Шәкертлек әдәбе» хезмәтендә. Бу сүзләр белән килешми мөмкин түгел.

Шулай итеп, Ризаэддин Фәхреддиннең тәрбиягә караган кайсы гына хезмәтен алып карасаң да, һәрберсендә баланың дөньяга карашын формалаштыруда, чын, ныклы тәрбия бирүдә, әлбәттә, гаиләнең роле зуррак булуын күрербез. Гаилә эчендәге шартлар нинди булса (ата-анасының бер-берсенэ мөнәсәбәте, аларның балага үрнәк була белүе, гомумән, аларның тәрбияле булуы), бала да нәкъ шундый булыр.

Әйтергә теләгэн сүземне «Әсма, яки гамәл вә җәза» романыннан өзек белэн бетерәсем килә: «Әсма, әгәр дә...буйлә бер тәрбияханәгә (Салих бай тәрбияханәсе.-С.И.), баттыгы шәрирләр (җинаятьчеләр) арасында калмыш улса да, шөбһәсез, бер Хәмидә вэ Зәйнүш улыр иде. Әгәр дә Зәйнүш илә Хәмидәгэ Әсма тәрбиясе насыйп булса иде, бәлки Әсма дәрәҗәсендэ гүзәл холыклы, мәрхәмәтле, тәкъва, диндар бер милләт аналары ула белерләр иде...».

